
Muslimin yang dirahmati Allah SWT sekalian,

Saya menyeru agar kita bersama-sama meningkatkan ketagwaan
kita kepada Allah SWT dengan melaksanakan segala perintah dan
meninggalkan segala perkara yang dilarang-Nya. Semoga kita semua

diberikan kebahagiaan dan kejayaan di dunia dan di akhirat.

I Al-Hadid: 22.
2 Ali-‘Imran; 102.

Pada hari yang mulia ini, khatib akan membicarakan khutbah yang
bertajuk “MUSIBAH: MENGHAPUS DOSA, MENGANGKAT DARJAT”.

Hadirin Jumaat yang dirahmati Allah SWT,

Dalam perjalanan hidup kita sehari-hari, siapakah antara kita yang
tidak pernah diuji? Pasti ada dalam kalangan kita yang pernah kehilangan
insan tersayang, kerosakan harta benda, mengalami kesempitan hidup,
kesakitan dan tekanan perasaan. Dan pada minggu ini, ramai dalam
kalangan kita yang bergelut dengan musibah banjir. Ada yang rumahnya
ditenggelami air, ada yang harta bendanya rosak sehingga terpaksa

berpindah sehelai sepinggang ke kawasan yang selamat.

Ketahuilah, Allah SWT tidak pernah membiarkan kita tenggelam dalam
musibah dengan sia-sia. Apa sahaja yang menimpa seorang mukmin,
walaupun sekecil sakitnya duri, semuanya dicatat sebagai pahala apabila
seseorang itu bersabar dan reda. Sudah tentu di sebalik semua musibah

yang berlaku, terselit hikmah yang hanya diketahui oleh Allah SWT.

Allah SWT mengingatkan kita dalam surah al-Hadid ayat 22 yang telah

dibacakan di awal khutbah yang bermaksud:

“Setiap bencana yang menimpa di bumi dan yang menimpa dirimu
sendiri, semuanya telah tertulis dalam kitab (pengetahuan Kami) sebelum

Kami mewujudkannya. Sesungguhnya yang demikian itu mudah bagi Allah.”

Mari kita perhatikan bagaimana Allah SWT menyebut dua bentuk
musibah sekaligus iaitu musibah yang menimpa bumi dan musibah yang
menimpa diri sendiri. Kedua-duanya sudah berada dalam pengetahuan Allah
SWT. Dan kedua-duanya mengandungi hikmah yang mungkin belum kita

lihat hari ini. Justeru, apabila suatu musibah menimpa, Islam mengajar kita

2



Khutbah Jumaat 28 November 2025M [ 07 Jumadal Akhirah 1447H: “MUSIBAH: MENGHAPUS DOSA, MENGANGKAT DARJAT”

untuk tidak berputus asa, tetapi untuk kembali kepada Allah SWT, memohon
kekuatan, di samping menghulurkan bantuan kepada mereka yang sedang
diuji.

Allah SWT mahu melihat kesabaran kita, usaha kita, dan bagaimana

kita menyerahkan urusan itu kembali kepada-Nya.

Firman Allah SWT dalam surah al-Bagarah ayat 156:

-

“(laitu) orang yang apabila ditimpa musibah, mereka berkata:
“‘Sesungguhnya kami kepunyaan Allah dan kepada Allah jualah kami

kembali.”

Sesungguhnya lafaz yang terkandung dalam ayat ini mengajar kita
bahawa segala yang kita miliki hanyalah pinjaman. Jika Allah SWT
mengambilnya semula, itu bermakna Allah SWT sedang menyediakan

sesuatu untuk menguatkan jiwa dan menebus dosa kita.
Hadirin Jumaat yang berbahagia,

Ingatlah, apabila Allah SWT mengasihi seorang hamba, Dia tidak
membiarkannya berjalan di muka bumi dengan memikul dosa yang tidak
terampun. Sebaliknya Allah SWT membersihkan dan mengangkat darjatnya

melalui ujian dan musibah yang menimpanya.

Hadis yang diriwayatkan daripada Abu Hurairah Radiallahuanhu

bahawasanya Rasulullah SAW bersabda:

“Tiada suatu keletihan, tidak pula penyakit, tidak juga kegusaran,
kesedihan, kesakitan, atau kesusahan yang menimpa seorang Muslim,
sehinggakan duri yang mencucuknya sekalipun, melainkan Allah akan

menghapuskan sebahagian daripada kesalahan-kesalahannya dengan

sebab itu.”
(Riwayat al-Bukhari).
Hadirin Jumaat yang dirahmati,

Walaupun kita tahu bahawa musibah membawa hikmah, tetapi ramai
antara kita yang merasa berat apabila diuji. Namun ketahuilah bahawa ujian
itu sendiri adalah tanda perhatian Allah SWT.

Hadis yang diriwayatkan daripada Anas bin Malik Radiallahuanhu
bahawa Rasulullah SAW bersabda:

1315 A0 3 &gdall & 5k 75 iy dul 51113
9 @‘%&c@&“%‘ﬂj‘ b...LuJ 4.\3‘.}‘
Aalzal

- hadied

“Apabila Allah menginginkan kebaikan kepada hamba-Nya, Allah akan

segerakan hukuman untuknya di dunia. Dan apabila Allah menginginkan

keburukan kepada hamba-Nya, Allah akan menahan azab baginya (akibat
dosanya) di dunia, hingga Allah membalasnya (dengan sempurna) pada hari

kiamat ”.
(Riwayat al-Tirmizi).

Hadis ini mengingatkan bahawa setiap musibah yang menimpa kita
bukanlah sia-sia. Kesusahan, kepenatan, tekanan emosi dan kerugian yang
dialami menjadi sebab Allah SWT menghapuskan dosa-dosa, meninggikan
darjat dan mendekatkan hamba kepada-Nya. Musibah yang berat di mata
manusia sebenarnya membawa rahmat yang besar di sisi Allah SWT bagi

mereka yang bersabar dan terus bergantung harap kepada-Nya.

Maka, marilah kita bersabar dan reda apabila diuji. Yakinilah bahawa
musibah tersebut datang sebagai penghapus dosa dan cara Allah SWT
mendekatkan kita kepada-Nya. Janganlah kita merungut, mengeluh atau
menuding jari mencari salah manusia lain. Lebih-lebih lagi usahlah kita
memfitnah takdir Allah SWT dengan mendakwa bahawa sesuatu bencana itu

merupakan hukuman khusus kepada mana-mana pihak.

Tindakan sedemikian hanya merosakkan akhlak dan menjejaskan
kehormatan diri kita sendiri. Sepatutnya seorang mukmin yang matang akan
melihat musibah sebagai jalan untuk kembali dan bermuhasabah, bukan
alasan untuk mencela atau mencari salah. Justeru, marilah kita memohon
agar Allanh SWT mengurniakan kekuatan kepada kita untuk menerima setiap

takdir-Nya dengan hati yang bersih, jiwa yang tenang dan penuh kesabaran.
Hadirin yang dirahmati Allah SWT sekalian,

Mengakhiri khutbah pada hari ini, marilah sama-sama kita mengambil

pengajaran untuk dijadikan pedoman kehidupan kita:

1. Kita hendaklah meyakini bahawa setiap musibah adalah
ketetapan Allah SWT yang penuh dengan hikmah. Sesungguhnya, ujian
yang menimpa sama ada kesedihan, kerugian atau bencana bukanlah sia-
sia. Seorang mukmin perlu melihatnya sebagai ruang untuk kembali kepada
Allah SWT, memperkukuh iman dan memperbaiki diri.

2. Kita hendaklah menyedari bahawa musibah mampu menghapus
dosa dan mengangkat darjat seseorang. Apa jua yang dirasai oleh seorang
Muslim, walaupun sekecil tusukan duri, menjadi sebab Allah SWT
menghapuskan dosa dan meninggikan martabatnya. Kesabaran dan reda
adalah kunci untuk meraih ganjaran ini.

3. Kita hendaklah menjaga akhlak ketika ditimpa musibah.
Sesungguhnya, musibah bukan alasan untuk menuding jari atau mencela
orang lain. Seorang mukmin dituntut untuk sentiasa memelihara adab,
menjaga lisan dan menjadikan ujian sebagai peluang memperbaiki serta
mendekatkan diri kepada Allah SWT.

‘Dan sesungguhnya Kami akan menguji kamu dengan sedikit
perasaan takut (kepada musuh), (dengan merasai) kelaparan, (dengan
berlakunya) kekurangan harta, jiwa dan buah-buahan. Dan sampaikanlah

khabar gembira kepada orang yang sabar.”

(Surah al-Baqgarah: 155).

3 Al-Ahzab: 56.

Ya Allah! Kukuhkanlah akidah umat Islam berteraskan ajaran Anhli
Sunnah Wal Jamaah yang berada di atas jalan Nabi Muhammad SAW dan
para sahabat Radiallahuanhum. Jauhkanlah kami daripada segala bentuk
rasuah dan salah guna kuasa, begitu juga kesesatan, syirik dan khurafat,
serta lindungilah kami daripada fitnah yang boleh menggugat kesatuan dan

perpaduan umat Islam.

Ya Allah! Kurniakanlah keamanan dan kemakmuran kepada negara
dan negeri kami. Peliharalah kami daripada segala bentuk bala bencana,
fitnah dan musibah. Anugerahkanlah kepada kami para pemimpin yang
berintegriti, tegas dan berani menegakkan kebenaran berlandaskan syariat-
Mu.

Ya Allah! Lindungilah umat Islam dan Masjid Al-Agsa di Palestin.
Peliharalah mereka daripada kezaliman dan kejahatan, serta kurniakanlah

mereka ketabahan, kekuatan, dan kemenangan.

4 Al-Furqan: 74.
> Al-Bagarah: 201.

6 Al-Nahl: 90.

11



